
Komisaun Eventual Parlmentu Nasional apresia tebes kontribuisaun
sosiedade sivil sira nian hodi prepara paraser ba alterasaun Lei Pensaun
Mensal Vitalisia

Iha 30 Jufiu 2016, ekipa JSMP hamutuk ho Asosiasaun HAK, La’o Hamutuk halo
audensia ho Komisaun Eventual ba apresiasaun projetu lei sira kona-ba Pensaun
Mensal ba Vitalisia, iha sala konferénsia uma fukun Parlamentu Nasional.

Komisaun Eventual ne’e konstitui hosi membru na’in 11 ne’ebé mai husi Bankada
CNRT ema na’in 5, Fretilin ema na’in 4, Frente Mudansa ema na’in 1 no Partidu
Demokratika (PD) ema na’in 1.

Obijetivu hosi audénsia ne’e mak atu Komisaun ne’e bele rona hanoin no halo
diskusaun direta ho membru sosiedade sivil sira kona-ba oinsa atu altera lei sira
ne’ebé regula kona-ba Pensaun Mensal ba Vitalisia ba Titular Sira Orgaun
Soberanu nian. Projeitu alterasaun ne’e estabelese liuhosi Projetu Lei NG. 5/111 no
Projetu Lei NG. 9/111 (4a), kona-ba Pensaun Mensal Vitalisia ba deputadu sira no
regalia sira seluk ne’ebé regula iha Lei NU. 1/2007, Estatutu Titular sira Orgaun
Soberanu nian ne’ebé regula iha Lei NU. 7/2007 no Estatuta Deputadu sira nian
ne’ebé regula iha Lei NU. 5/2004.

Depoisde aprezentasaun husi JSMP, HAK no La’o Hamutuk (LH), Prezidente
Komisaun Eventual, distinta Deputadu Sra. lzildia M. da Luz Pereira Soares,
CNRT, hodi Komisaun nia naran agredese no apresia tebes partisipasaun no
kontribuisaun JSMP, HAK no LH ba prosesu alterasaun lei sira ne’e. Prezidente
Komisaun ne’e konsidera katak mezmu iha tempu ne’ebé badak tebes maibé

sosiedade sivil sira konsega formaliza sira nia submisaun hodi intrega ba
Komisaun.

Aleinde apresiasaun hosi Prezidente Komisaun ne’e, deputadu sira seluk mds iha
sira nia intervensaun hato’o sira nia apresiasaun no agradesimentu ba JSMP, HAK
no LH tanba bele hato’o paraser sira ne’ebé bele tulun sira atu dezenvolve lei ne’e
ho di’ak. Distintu Deputadu Antonino Bianco hateten katak nia sente orgullu boot
bainhira haree ba kontéudu paraser sira ne’e, partikularmente JSMP nian ne’ebé
halo analiza ne’ebé kle’an no komentariu ba kada artigu hodi aprezenta proposta
artigu alternativu no rekomendasaun. Nia hatutan katak ne’e hatudu katak timoroan
bele no tuir loloos la presiza ho asesor barak-barak.

“JSMP hanoin katak ne’e pratika lejislativu ida ne’ebé progresu teb-tebes iha ita-
nia vida demokrasia iha Timor-Leste, partikularmente iha Parlementu Nasional
tanba fo espasu no oportunidade ba sosiedade sivil atu partisipa iha prosesu
diskusaun lei sira ne’ebé involve no afeita ba interese publiku nian”, dehan Diretér
Ezekutivu JSMP, Luis de Oliveira Sampaio.

JSMP apresia tebes Prezidente Parlamentu atual nia esforsu no komitmentu hodi
aselera projetu no proposta lei sira ne’ebé durante tinan barak pendente hela iha
Parlamentu Nasional. Lei pendente hirak ne’e inklui projetu lei ba alterasaun lei
sira ne’ebé regula pensaun mensal vitalisia ne’ebé oras ne’e Komisaun Eventudl
trata hela ne’e.

Tuir JSMP nia hanoin, mekanizmu harii Komisaun Eventual hodi fokus ba lei
partikular no importante sira hanesan pensaun mensal vitalisia nian ne’e, nu’udar
mekanizmu ida ne’ebé di’ak tebes atu bele dezenvolve no finaliza lalais lei
importante sira.

Prezidente Komisaun ne’e dehan katak sira sei kontinua halo diskusaun ba projetu
lei sira ne’e no sei haree no konsidera hanoin sosiedade sivil nian balun iha
alterasaun lei sira ne’e. Bainhira Komisaun ne’e presiza, karik sei husu atu
membru sosiedade sivil sira bele hato’o tan sira nia paraser, maibé sei la halo tan
audénsia, tanba tempu limitadu.

Ba informasaun detallu kona-ba submisaun JSMP nian bele asesu iha link ne’e:
http://jsmp.tl/wp-content/uploads/2013/03/Submisaun-Pensaun-Mensal-vitalisia-

versaun-final-30-6-2016.pdf ka bele vizita JSMP nian website: www.jsmp.tl atu
lee dokumentu publikasaun atual sira seluk.

Atu hetan informasaun kompleitu, favor kontaktu:

Luis de Oliveira Sampaio
Diretor Ezekutivu JSMP
Diresaun e-mail: luis@jsmp.minihub.org

